
QURILISH SOHASIDAGI KICHIK BIZNES 
SUBYEKTLARIGA INVESTITSIYALARNI JORIY 
ETISH MEXANIZMLARI

Yunusov Abduvoxid Abdukarimovich
Andijon davlat texnika instituti

Iqtisodiyot va boshqaruv fakulteti, “Menejment” kafedrasi assisenti
 Qo‘qon universiteti mustaqil tadqiqotchisi

Email: yunusov78aa@mail.com

Annotatsiya: Mazkur maqolada qurilish sohasida faoliyat yuritayotgan kichik biznes subyektlariga investitsiyalarni jalb 
etish va ularni samarali joriy etish mexanizmlari tadqiq etilgan. Qurilish sohasining iqtisodiyotdagi o‘rni, kichik biznes 
subyektlarining qurilish ishlaridagi ulushi, investitsiya resurslariga bo‘lgan ehtiyoji hamda moliyalashtirish manbalarini 
diversifikatsiya qilish masalalari tahlil qilingan. Tadqiqotda kichik biznesning o‘z mablag‘lari, bank kreditlari, lizing, davlat 
dasturlari, xususiy investitsiyalar, sheriklik asosidagi moliyalashtirish va boshqa moliyaviy instrumentlardan foydalanish 
imkoniyatlari ko‘rib chiqilgan. Shuningdek, qurilish sohasidagi kichik korxonalarning investitsiya loyihalarini moliyalashti-
rishda garov ta’minoti, axborot assimetriyasi, loyiha risklari va moliyaviy barqarorlik kabi omillarning ta’siri asoslab beril-
gan. Tadqiqot natijasida qurilishdagi kichik biznes uchun investitsiyalarni joriy etishning bosqichma-bosqich mexanizmi 
taklif etilgan.

Kalit so‘zlar: qurilish sohasi, kichik biznes, investitsiya, investitsiya mexanizmi, moliyalashtirish, bank krediti, lizing, xus-
usiy investitsiya, investitsiya loyihasi, davlat dasturlari, moliyaviy risk.

Аннотация: В статье исследованы механизмы привлечения и эффективного внедрения инвестиций в субъекты 
малого бизнеса, осуществляющие деятельность в строительной сфере. Проанализированы роль строительного 
сектора в экономике, участие субъектов малого предпринимательства в выполнении строительных работ, 
потребность в инвестиционных ресурсах и вопросы диверсификации источников финансирования. Рассмотрены 
возможности использования собственных средств, банковских кредитов, лизинга, государственных программ, 
частных инвестиций, партнерского финансирования и других финансовых инструментов. Особое внимание уделено 
влиянию залогового обеспечения, информационной асимметрии, проектных рисков и финансовой устойчивости 
малых строительных предприятий на доступность инвестиционных ресурсов. На основе проведенного анализа 
предложен поэтапный механизм внедрения инвестиций в субъекты малого бизнеса строительной отрасли.

Ключевые слова: строительная отрасль, малый бизнес, инвестиции, инвестиционный механизм, 
финансирование, банковский кредит, лизинг, частные инвестиции, инвестиционный проект, государственные 
программы, финансовый риск.

Abstract: This article examines the mechanisms for attracting and effectively implementing investments in small busi-
ness entities operating in the construction sector. The study analyzes the role of the construction sector in the economy, 
the contribution of small businesses to construction activities, their investment resource requirements, and the diversifi-
cation of financing sources. Particular attention is paid to own funds, bank loans, leasing, government support programs, 
private investment, partnership-based financing, and other financial instruments. The study also examines the impact 
of collateral requirements, information asymmetry, project risks, and financial stability on the availability of investment 
resources for small construction enterprises. Based on the analysis, a phased mechanism for implementing investments 
in small businesses in the construction sector is proposed.

Keywords: construction sector, small business, investment, investment mechanism, financing, bank lending, leasing, 
private investment, investment project, government programs, financial risk.

K I R I S H
Bugungi sharoitda qurilish sohasi iqtisodiy o‘sish, yangi ishlab chiqarish quvvatlarini shakllantirish, 

infratuzilmani rivojlantirish va aholi bandligini ta’minlashda muhim o‘rin tutadi. Ayniqsa, mazkur sohada kichik 
biznes subyektlarining faolligi raqobat muhitini kuchaytirish, hududlarda tadbirkorlikni rivojlantirish va turli 
hajmdagi qurilish loyihalarini amalga oshirish imkonini beradi. O‘zbekiston Respublikasida investitsiya faoliyatini 
tartibga solishning huquqiy asoslari shakllantirilgan bo‘lib, investitsiyalar moddiy va nomoddiy ne’matlar hamda 
ularga bo‘lgan huquqlarni foyda olish maqsadida investitsiya faoliyati obyektlariga kiritishni nazarda tutadi [1].

Qurilish sohasidagi kichik biznes subyektlari faoliyatining ko‘lami ham mazkur yo‘nalishda investitsiya 
mexanizmlarini takomillashtirish zarurligini ko‘rsatadi. O‘zbekiston Milliy statistika qo‘mitasi ma’lumotlariga 
ko‘ra, 2023-yilda kichik tadbirkorlik subyektlari tomonidan 111 914,0 mlrd so‘mlik qurilish ishlari bajarilgan bo‘lib, 
ushbu ko‘rsatkich qurilish bozorida kichik biznesning sezilarli iqtisodiy salohiyatga ega ekanligini ko‘rsatadi [2]. 
2024-yilning yanvar–iyun oylarida esa kichik tadbirkorlik subyektlari tomonidan bajarilgan qurilish ishlari hajmi 
57 674,9 mlrd so‘mni tashkil etgan [3].

Qurilish faoliyatining kapital talab qiluvchi xususiyati kichik biznes subyektlarining investitsiya resurslariga 
bo‘lgan ehtiyojini yanada oshiradi. Qurilish texnikalarini xarid qilish, zamonaviy uskunalarni joriy etish, ishlab 
chiqarish bazasini kengaytirish, aylanma mablag‘larni shakllantirish, energiya samarador texnologiyalarni 
qo‘llash va yangi qurilish loyihalarini moliyalashtirish katta miqdordagi moliyaviy resurslarni talab etadi. Shu 
sababli investitsiyalarni faqat korxonaning ichki mablag‘lari hisobidan moliyalashtirish imkoniyati cheklangan 
kichik biznes uchun tashqi moliyalashtirish manbalaridan foydalanish muhim ahamiyatga ega.

Investitsiyalarni jalb etish jarayonida kichik korxonalar yirik biznes bilan bir qatorda turli moliyalashtirish 
imkoniyatlaridan foydalanish istiqbollariga ega. Xususan, garov ta’minotini mustahkamlash, kredit tarixini 
shakllantirish, pul oqimlarini barqarorlashtirish, investitsiya loyihalarini professional darajada tayyorlash 
imkoniyatlarini kengaytirish va axborot shaffofligini oshirish moliyaviy resurslardan foydalanish samaradorligini 
yuksaltiradi. Xalqaro tadqiqotlarda ham kichik firmalarning tashqi moliyalashtirish, ayniqsa bank kreditlaridan 
foydalanish imkoniyatlarini kengaytirish uchun turli moliyaviy mexanizmlarni rivojlantirish muhimligi qayd etilgan 
[4].

Shu nuqtayi nazardan, qurilish sohasidagi kichik biznes subyektlariga investitsiyalarni joriy etish 
mexanizmini faqat kredit ajratish jarayoni sifatida emas, balki investitsiya loyihasini aniqlash, moliyaviy manbani 
tanlash, risklarni baholash, moliyalashtirish, loyiha monitoringi va investitsiya natijadorligini baholashni qamrab 
oluvchi kompleks tizim sifatida ko‘rib chiqish maqsadga muvofiq.

Tadqiqotning maqsadi qurilish sohasidagi kichik biznes subyektlariga investitsiyalarni jalb qilish va 
ularni samarali joriy etishning iqtisodiy mexanizmlarini takomillashtirish bo‘yicha ilmiy-amaliy takliflar ishlab 
chiqishdan iborat.

M A V Z U G A  O I D  A D A B I Y O T L A R  S H A R H I
Kichik biznes subyektlarini moliyalashtirish va ularga investitsiya resurslarini yo‘naltirish masalalari xalqaro 

iqtisodiy adabiyotlarda keng tadqiq etilgan. Xususan, Allen N. Berger va Gregory F. Udell “The Economics of 
Small Business Finance: The Roles of Private Equity and Debt Markets in the Financial Growth Cycle” nomli 
tadqiqotida kichik biznesni moliyalashtirishni korxonaning moliyaviy rivojlanish sikli bilan bog‘liq holda izohlaydi. 
Mualliflarning fikricha, korxonaning hajmi, yoshi va rivojlanish bosqichiga qarab unga mos moliyalashtirish 
manbalari ham o‘zgarib boradi. Ular kichik biznes moliyasida qarz va xususiy kapital bozorlarining o‘zaro 
bog‘liqligini alohida ko‘rsatib beradi [5].

Berger va Udellning mazkur yondashuvi qurilish sohasidagi kichik korxonalar uchun ham muhimdir. 
Chunki yangi tashkil etilgan qurilish korxonasi bilan ko‘p yillik tajribaga ega bo‘lgan qurilish kompaniyasining 
kredit olish imkoniyatlari, garov ta’minoti, pul oqimlari va investitsiya loyihalarini amalga oshirish salohiyati 
bir xil bo‘lmaydi. Shuning uchun barcha kichik biznes subyektlariga yagona moliyalashtirish mexanizmini 
qo‘llash o‘rniga korxonaning rivojlanish bosqichiga mos moliyaviy instrumentlardan foydalanish samaraliroq 
hisoblanadi.

Thorsten Beck, Asli Demirgüç-Kunt va Vojislav Maksimovic tomonidan “Financing Patterns Around the 
World: Are Small Firms Different?” maqolasida 48 mamlakat korxonalari bo‘yicha moliyalashtirish manbalari 
o‘rganilgan. Tadqiqotchilar kichik firmalar, ayniqsa institutsional rivojlanish darajasi pastroq bo‘lgan muhitlarda, 
tashqi moliyalashtirishdan va bank kreditlaridan yirik firmalarga nisbatan kamroq foydalanishini aniqlagan. 
Mualliflar mulk huquqlarining himoyalanganligi kichik firmalarning tashqi moliyalashtirishdan foydalanish 
imkoniyatlarini sezilarli darajada oshirishini ta’kidlaydi [4].

Mazkur ilmiy qarash qurilish sohasidagi kichik biznes uchun investitsiya mexanizmini shakllantirishda 
huquqiy va institutsional omillarning ahamiyatini ko‘rsatadi. Chunki qurilish loyihalarida ko‘chmas mulk, yer 
uchastkasidan foydalanish huquqi, qurilish texnikasi va boshqa aktivlar moliyalashtirish uchun ta’minot vazifasini 
bajarishi mumkin. Ushbu aktivlarga bo‘lgan huquqlarning aniq belgilanganligi investor va kreditorlarning riskini 
kamaytiradi.

Stewart C. Myers va Nicholas S. Majluf “Corporate Financing and Investment Decisions When Firms Have 
Information That Investors Do Not Have” nomli maqolasida investitsiya va moliyalashtirish qarorlarida axborot 
assimetriyasining ta’sirini tahlil qilgan. Ularning modeliga ko‘ra, korxona rahbariyati korxonaning haqiqiy 
moliyaviy holati va investitsiya imkoniyatlari haqida tashqi investorlar yoki kreditorlarga qaraganda ko‘proq 

ma’lumotga ega bo‘lishi mumkin. Natijada tashqi moliyalashtirish qiymati oshishi yoki ayrim foydali investitsiya 
loyihalarining amalga oshirilmay qolishi ehtimoli yuzaga keladi [6].

Ushbu nazariy yondashuv qurilish korxonalarida moliyaviy hisobotlarning shaffofligi, biznes-rejaning 
sifatli ishlab chiqilishi, loyiha bo‘yicha pul oqimlarining aniq prognoz qilinishi va investor uchun axborot 
bazasining shakllantirilishi muhimligini ko‘rsatadi. Demak, investitsiya mexanizmining samaradorligini 
oshirish faqat moliyaviy resurs miqdorini ko‘paytirish bilan emas, balki investor va korxona o‘rtasidagi axborot 
nomutanosibligini kamaytirish bilan ham bog‘liq.

OECD tomonidan tayyorlangan “Financing SMEs and Entrepreneurs 2024: An OECD Scoreboard” 
hisobotida kichik va o‘rta biznesni moliyalashtirish tendensiyalari, qarz va kapital moliyalashtirish, moliyaviy 
sharoitlar hamda davlat siyosati mexanizmlari kompleks ravishda baholangan. Hisobot kichik biznesning 
moliyaviy barqarorligini ta’minlash uchun turli moliyalashtirish kanallarini rivojlantirish va moliyaviy sharoitlarni 
monitoring qilish zarurligini ko‘rsatadi [7].

Xalqaro moliya korporatsiyasi (IFC) amaliyotida ham kichik va o‘rta biznesni moliyalashtirish uchun qarz, 
kapital, sindikatsiyalangan kreditlar, savdo moliyalashtirishi, strukturaviy moliyalashtirish va risklarni boshqarish 
instrumentlaridan foydalanish mexanizmlari qo‘llaniladi [8]. Bu tajriba O‘zbekistonda qurilish sohasidagi kichik 
biznes uchun an’anaviy bank kreditlari bilan bir qatorda lizing, kafillik, investitsion sheriklik va boshqa moliyaviy 
instrumentlarni rivojlantirish zarurligini asoslash imkonini beradi.

O‘zbekiston sharoitida investitsiya faoliyatining huquqiy asoslari O‘zbekiston Respublikasining 2019-yil 
25-dekabrdagi “Investitsiyalar va investitsiya faoliyati to‘g‘risida”gi O‘RQ-598-son1 Qonuni bilan belgilanadi. 
Mazkur qonunda investitsiyalarning kapital, moliyaviy va ijtimoiy shakllarga ajratilishi, yuridik shaxs tashkil 
etish yoki ustav kapitalida ulush bilan ishtirok etish, qimmatli qog‘ozlarni sotib olish kabi investitsiya shakllari 
belgilangan [1].

Yuqoridagi ilmiy yondashuvlar umumlashtirilganda, qurilish sohasidagi kichik biznes subyektlariga 
investitsiyalarni joriy etish mexanizmi korxonaning rivojlanish bosqichi, investitsiya loyihasining rentabelligi, 
moliyaviy barqarorlik, garov imkoniyati, risk darajasi va axborot shaffofligini hisobga olishi lozim. Shuningdek, 
bitta moliyalashtirish manbasiga bog‘lanib qolmasdan, diversifikatsiyalangan investitsiya mexanizmini 
shakllantirish maqsadga muvofiq.

T A D Q I Q O T  M E T O D O L O G I YA S I
Tadqiqotda tizimli yondashuv, iqtisodiy-statistik tahlil, qiyosiy tahlil va umumlashtirish usullaridan foydalanildi. 

Qurilish sohasidagi kichik biznes subyektlarining faoliyati va investitsiya jarayonlarini baholashda rasmiy 
statistik ma’lumotlar asos qilib olindi. Investitsiyalarni joriy etish mexanizmini ishlab chiqishda korxonaning 
moliyaviy holati, loyiha rentabelligi, risk darajasi va moliyalashtirish manbalarining o‘zaro bog‘liqligi hisobga 
olindi. Shuningdek, xalqaro ilmiy adabiyotlarda shakllangan kichik biznesni moliyalashtirish yondashuvlari 
O‘zbekiston qurilish sektori sharoitiga moslashtirildi. Tadqiqot natijasida qurilish sohasidagi kichik biznes uchun 
investitsiyalarni jalb qilish va ulardan foydalanishning bosqichma-bosqich mexanizmi ishlab chiqildi.

T A H L I L  V A  N A T I J A L A R
O‘zbekistonda qurilish sohasining rivojlanishida kichik biznes subyektlarining hissasi yuqori bo‘lib, ushbu 

holat mazkur korxonalarni investitsion qo‘llab-quvvatlash masalasini dolzarb qiladi. Milliy statistika qo‘mitasining 
ma’lumotlariga ko‘ra, 2023-yilda kichik tadbirkorlik subyektlari tomonidan bajarilgan qurilish ishlari hajmi 111 
914,0 mlrd so‘mni tashkil etgan. Ushbu ko‘rsatkich tarkibida kichik korxonalar 48 870,3 mlrd so‘m, mikrofirma 
va boshqa kichik tadbirkorlik subyektlari esa tegishli hajmda qurilish ishlarini amalga oshirgan [2].

2024-yil yanvar–mart oylarida kichik biznesning qurilish ishlaridagi ulushi 77 foizni tashkil etgani mazkur 
sektorning qurilish bozoridagi iqtisodiy ahamiyatini yanada yaqqol namoyon qiladi [9]. Shu davrda kichik biznes 
tomonidan bajarilgan qurilish ishlari 23 928,6 mlrd so‘mni tashkil etgan. Bunda kichik korxonalar hissasi 9 
973,5 mlrd so‘m, mikrofirma hissasi 7 980 mlrd so‘m va yakka tartibdagi tadbirkorlar hissasi 5 975,1 mlrd 
so‘mni tashkil qilgan [9].

2025-yil bo‘yicha Milliy statistika qo‘mitasi ma’lumotlarida kichik biznesning qurilish ishlaridagi hajmi 
170,0 trln so‘mga yetgani qayd etilgan. 2021-yilda ushbu ko‘rsatkich 57,1 trln so‘m, 2022-yilda 69,7 trln so‘m, 
2023-yilda 114,5 trln so‘m va 2024-yilda 144,1 trln so‘m bo‘lgan. Mazkur dinamika kichik biznesning qurilish 
sohasidagi ishlab chiqarish imkoniyatlari sezilarli ravishda kengayayotganini ko‘rsatadi (1-jadval) [10].

1	  https://lex.uz/ru/docs/-4664142

1-jadval
O‘zbekistonda kichik biznesning qurilish sohasidagi faoliyati dinamikasi2

Yil Kichik biznes tomonidan bajarilgan qurilish ishlari, trln so‘m Qurilishdagi ulushi
2021 57,1 73,9 %
2022 69,7 73,9 %
2023 114,5 78,6 %
2024 144,1 77,7 %
2025 170,0 75,7 %

Jadval ma’lumotlari kichik biznes tomonidan bajarilayotgan qurilish ishlari hajmi 2021–2025-yillarda 
mutlaq qiymatda izchil o‘sganini ko‘rsatadi. Shu bilan birga, 2025-yilda ulushning 75,7 foizgacha pasayishi 
kichik biznes faoliyati qisqarganini anglatmaydi. Aksincha, mutlaq hajm 170,0 trln so‘mga yetgan. Ulushning 
pasayishi qurilish bozorining boshqa segmentlarida ham o‘sish kuzatilganligi bilan izohlanishi mumkin.

Investitsiyalar nuqtayi nazaridan qaralganda, kichik qurilish korxonalarining ishlab chiqarish imkoniyatlarini 
kengaytirish uchun asosiy kapitalga investitsiyalar alohida ahamiyatga ega. Qurilish sohasida zamonaviy 
texnika va texnologiyalardan foydalanish mehnat unumdorligini oshirishi, qurilish muddatlarini qisqartirishi 
va ishlab chiqarish tannarxini kamaytirishi mumkin. Shu sababli investitsiya mexanizmi faqat yangi bino yoki 
inshoot qurishga emas, balki qurilish korxonasining texnik bazasini modernizatsiya qilishga ham yo‘naltirilishi 
kerak.

2026-yilning yanvar–mart oylarida O‘zbekiston qurilish sektorida barcha moliyalashtirish manbalari 
hisobidan asosiy kapitalga 16,8 trln so‘m investitsiya o‘zlashtirilgan. Ushbu mablag‘larning 12,7 trln so‘mi xorijiy 
investitsiyalar va kreditlar hissasiga to‘g‘ri kelgan [11]. Bu ko‘rsatkich qurilish sohasida tashqi moliyalashtirish 
manbalari katta ahamiyatga ega ekanligini ko‘rsatadi.

Qurilishdagi kichik biznes subyektlari uchun investitsiya mexanizmini shakllantirishda moliyalashtirish 
manbalarini quyidagi guruhlarga ajratish mumkin (2-jadval):

2-jadval
Qurilish sohasidagi kichik biznes uchun investitsiya moliyalashtirish manbalari3

Moliyalashtirish 
manbasi Asosiy mazmuni Afzalligi Asosiy cheklov

Korxonaning o‘z 
mablag‘lari

Foyda va amortizatsiya 
mablag‘lari Mustaqillik yuqori Mablag‘ hajmi cheklangan

Bank krediti Investitsion va aylanma 
kreditlar

Katta loyihalarni 
moliyalashtirish imkoniyati Foiz va garov talablari

Lizing Qurilish texnikasi va 
uskunalarni moliyalashtirish

Katta boshlang‘ich xarajatni 
kamaytiradi

Uzoq muddatli to‘lov 
majburiyati

Xususiy investor Kapital yoki ulush asosida 
mablag‘

Katta loyihalarni amalga 
oshirish imkoniyati

Investor daromad va 
nazorat talab qiladi

Davlat dasturlari Imtiyozli kredit, kafillik va 
boshqa qo‘llab-quvvatlash Moliyaviy yukni kamaytiradi Tanlov va mezonlar 

mavjud

Kafillik mexanizmi Kredit uchun qo‘shimcha 
ta’minot

Garovi yetarli bo‘lmagan 
korxonaga imkon beradi Kafillik qiymati va shartlari

Hamkorlik asosidagi 
investitsiya

Bir nechta tadbirkor yoki 
investor mablag‘lari Risk taqsimlanadi Boshqaruvni 

muvofiqlashtirish zarur

Xorijiy investitsiya Tashqi kapital va texnologiya Moliyadan tashqari 
texnologiya olib kiradi Valyuta va loyiha risklari

Mazkur mexanizmda bank krediti muhim o‘rin egallab, kichik qurilish korxonalarini moliyalashtirishda 
samarali moliyaviy instrument sifatida namoyon bo‘ladi. Xususan, qurilish loyihasining dastlabki bosqichida 
pul oqimlarini to‘g‘ri rejalashtirish, kredit foizlarini o‘z vaqtida to‘lash imkoniyatlarini kengaytirish va garov 
aktivlarini shakllantirish kredit risklarini samarali boshqarishga xizmat qiladi. Shu sababli investitsiya loyihalarini 
moliyalashtirishda bank krediti bilan bir qatorda lizing, kafillik va xususiy kapital instrumentlaridan foydalanish 
maqsadga muvofiq.

2	  Manba: O‘zbekiston Respublikasi Milliy statistika qo‘mitasi ma’lumotlari asosida tuzilgan [10].
3	  Manba: muallif tomonidan ilmiy adabiyotlar va investitsiya moliyalashtirish amaliyotlari asosida ishlab chiqilgan.

Qurilish texnikasi va uskunalarini yangilashda lizing mexanizmi alohida ahamiyat kasb etadi. Masalan, 
kichik qurilish korxonasi o‘z mablag‘i hisobidan qimmatbaho maxsus texnikani sotib olish o‘rniga, uni lizing 
asosida olishi mumkin. Bunday mexanizm korxonaning boshlang‘ich kapital yukini kamaytiradi va texnika 
yordamida qo‘shimcha daromad shakllantirish imkonini beradi. Bunda lizing to‘lovlari investitsiya loyihasining 
kutilayotgan pul oqimlari bilan mutanosib ravishda rejalashtirilishi kerak.

Investitsiya mexanizmining yana bir muhim elementi loyiha risklarini baholash hisoblanadi. Qurilish 
loyihalarida materiallar narxining o‘zgarishi, loyiha muddatining cho‘zilishi, qurilish-montaj xarajatlarining ortishi, 
buyurtmachining to‘lovlarni kechiktirishi va bozor talabining o‘zgarishi investitsiya samaradorligiga salbiy ta’sir 
ko‘rsatishi mumkin. Shuning uchun kredit yoki investitsiya ajratilishidan oldin loyiha bo‘yicha sezgirlik tahlili 
o‘tkazilishi maqsadga muvofiq.

Bunda investitsiya loyihasining samaradorligini quyidagi asosiy ko‘rsatkichlar orqali baholash mumkin:
•	 investitsiyaning qaytish muddati;
•	 sof joriy qiymat (NPV);
•	 ichki daromadlilik normasi (IRR);
•	 investitsiya rentabelligi;
•	 qarz yukining daromadga nisbati;
•	 operatsion pul oqimining kredit to‘lovlariga nisbati;
•	 qurilish loyihasining xarajatlar smetasidan chetlanish darajasi.

Kichik biznes uchun investitsiya mexanizmini takomillashtirishda axborot shaffofligi ham muhim ahamiyatga 
ega. Myers va Majlufning axborot assimetriyasiga asoslangan yondashuvidan kelib chiqib, investor korxona 
faoliyati to‘g‘risida yetarli va ishonchli ma’lumotga ega bo‘lmasa, tashqi moliyalashtirish qiymati oshishi 
mumkin [6]. Shu sababli qurilish korxonalarida elektron buxgalteriya hisobi, raqamli loyiha boshqaruvi, elektron 
shartnomalar, elektron hisob-fakturalar va loyiha bo‘yicha real vaqt rejimidagi pul oqimlari monitoringini 
kengaytirish investitsiya jozibadorligini oshiradi.

Qurilish korxonasining investitsiya jozibadorligini oshirish uchun investorga taqdim etiladigan “investitsiya 
pasporti”ni shakllantirish ham maqsadga muvofiq. Unda korxonaning moliyaviy holati, mavjud aktivlari, kredit 
tarixi, amalga oshirilgan loyihalar, buyurtmachilar tarkibi, loyiha qiymati, kutilayotgan daromad, pul oqimlari, 
risklar va ularni kamaytirish choralari aks ettirilishi mumkin (3-jadval).

3-jadval
Qurilishdagi kichik biznesga investitsiya joriy etishning taklif etilayotgan mexanizmi4

Bosqich Mazmuni Asosiy natija
1-bosqich Investitsiya ehtiyojini aniqlash Moliyalashtirilishi kerak bo‘lgan loyiha shakllanadi

2-bosqich Loyiha texnik-iqtisodiy asosini ishlab 
chiqish Xarajat va daromad prognozi aniqlanadi

3-bosqich Risklarni baholash Moliyaviy va loyiha risklari aniqlanadi
4-bosqich Moliyalashtirish manbasini tanlash Kredit, lizing, investor yoki aralash model belgilanadi
5-bosqich Investitsiyani jalb qilish Moliyaviy resurs shakllantiriladi

6-bosqich Investitsiyani loyihaga yo‘naltirish Texnika, texnologiya yoki qurilish loyihasi 
moliyalashtiriladi

7-bosqich Monitoring Xarajat va natijalar nazorat qilinadi
8-bosqich Natijadorlikni baholash Investitsiyaning iqtisodiy samarasi aniqlanadi

Taklif etilayotgan mexanizmning asosiy xususiyati shundan iboratki, investitsiya jarayoni mablag‘ni 
ajratish bilan yakunlanmaydi. Investitsiya samaradorligini ta’minlash uchun mablag‘ning maqsadli ishlatilishi, 
qurilish ishlarining belgilangan muddatlarda bajarilishi, xarajatlarning smetaga muvofiqligi va kutilayotgan 
daromadlarning shakllanishi muntazam monitoring qilinishi lozim.

Shuningdek, kichik qurilish korxonalarini moliyalashtirishda “aralash moliyalashtirish” modelidan 
foydalanish maqsadga muvofiq. Bunda loyiha qiymatining bir qismi korxonaning o‘z mablag‘lari, bir qismi 
bank krediti, yana bir qismi investor yoki lizing mablag‘lari hisobidan shakllantiriladi. Bunday yondashuv bitta 
moliyalashtirish manbasiga bo‘lgan bog‘liqlikni kamaytirib, risklarni bir nechta ishtirokchilar o‘rtasida taqsimlash 
imkonini beradi.

Xalqaro amaliyotda kichik va o‘rta biznesni moliyalashtirishda qarz va kapital instrumentlarini birgalikda 
qo‘llash, moliyaviy vositachilar orqali kichik korxonalarga resurslarni yetkazish hamda risklarni kamaytiruvchi 

4	  Manba: Muallif ishlanmasi.

mexanizmlardan foydalanish keng qo‘llaniladi [8]. Shu nuqtayi nazardan, O‘zbekistonda ham kichik qurilish 
korxonalarining investitsiya loyihalarini moliyalashtirish uchun banklar, lizing kompaniyalari, investitsiya 
tashkilotlari va davlat qo‘llab-quvvatlash mexanizmlarining o‘zaro hamkorligini kuchaytirish zarur.

Tahlillar asosida qurilish sohasidagi kichik biznes subyektlariga investitsiyalarni joriy etish samaradorligini 
oshirishning quyidagi yo‘nalishlarini taklif etish mumkin:

Birinchidan, kichik qurilish korxonalarining investitsiya loyihalarini baholashda faqat garov ta’minotiga 
emas, balki loyihaning kelajakdagi pul oqimlariga asoslangan baholash mexanizmini kengaytirish lozim.

Ikkinchidan, qurilish texnikasi va uskunalarini yangilash uchun lizing instrumentlaridan foydalanishni 
kengaytirish zarur.

Uchinchidan, garovi yetarli bo‘lmagan, biroq iqtisodiy jihatdan samarali loyihaga ega kichik korxonalar 
uchun kafillik mexanizmlarini rivojlantirish maqsadga muvofiq.

To‘rtinchidan, qurilish korxonalarining investorlar uchun ochiqligini oshirish maqsadida raqamli “investitsiya 
pasporti”ni joriy etish mumkin.

Beshinchidan, investitsiya loyihalarining samaradorligini baholashda NPV, IRR, investitsiyaning qaytish 
muddati va pul oqimlari kabi ko‘rsatkichlardan kompleks foydalanish kerak.

Oltinchidan, investitsiya jarayonini loyiha monitoringi bilan bog‘lash va mablag‘lardan foydalanishni 
bosqichma-bosqich moliyalashtirish mexanizmini joriy etish maqsadga muvofiq.

X U L O S A  V A  T A K L I F L A R
Qurilish sohasidagi kichik biznes subyektlari O‘zbekiston iqtisodiyotida muhim o‘rin egallab, qurilish 

ishlarining katta qismini amalga oshirishda ishtirok etmoqda. Shu sababli ushbu subyektlarning investitsiya 
imkoniyatlarini kengaytirish qurilish sohasining texnik va texnologik rivojlanishi, mehnat unumdorligining oshishi 
hamda raqobat muhitining kuchayishiga xizmat qiladi.

Tadqiqot natijalari shuni ko‘rsatadiki, kichik qurilish korxonalarining investitsiya faoliyatini rivojlantirishda 
moliyaviy resurslardan samarali foydalanish bilan bir qatorda, investitsiya imkoniyatlarini kengaytirish ham 
muhim ahamiyatga ega. Garov ta’minotini mustahkamlash, axborot shaffofligini oshirish, loyiha risklarini 
samarali boshqarish, moliyaviy rejalashtirishni rivojlantirish va moliyalashtirish manbalarini kengaytirish 
investitsiya faolligini oshirishga xizmat qiladi.

Shu munosabat bilan qurilish sohasidagi kichik biznes subyektlarini moliyalashtirishda diversifikatsiyalangan 
investitsiya mexanizmini shakllantirish maqsadga muvofiq. Bunda korxonaning o‘z mablag‘lari, bank kreditlari, 
lizing, xususiy investitsiyalar, davlat qo‘llab-quvvatlash instrumentlari, kafillik mexanizmlari va hamkorlik 
asosidagi investitsiyalar o‘zaro uyg‘unlashtirilishi lozim.

Maqolada taklif etilgan mexanizm investitsiya ehtiyojini aniqlash, loyihaning texnik-iqtisodiy asosini ishlab 
chiqish, risklarni baholash, moliyalashtirish manbasini tanlash, investitsiyani joriy etish, monitoring qilish va 
yakuniy samaradorlikni baholash bosqichlarini qamrab oladi. Mazkur yondashuv investitsiya resurslaridan 
maqsadli foydalanish va kichik qurilish korxonalarining moliyaviy barqarorligini oshirish imkonini beradi.

Kelgusida qurilish sohasidagi kichik biznes uchun raqamli investitsiya platformalarini rivojlantirish, 
korxonalar uchun raqamli investitsiya pasportlarini shakllantirish, loyiha pul oqimlarini real vaqt rejimida 
monitoring qilish va kredit qarorlarini loyiha samaradorligi asosida qabul qilish mexanizmlarini rivojlantirish 
investitsiya jarayonining samaradorligini yanada oshirishi mumkin.

